
INTER-NAZIUNAL

TEORIAS CONSPIRATIVAS
S’AUGMENTAN EN SVIZRA
L’onn passà èn s’augmentads en Svizra ils cas dad antisemitics an-
nunziads per 6 % sin 910 cas. Surtut en il sectur online han ins
registrà dal 2022 daplirs da quests cas. Per blers da quels duai es-
ser responsabla ina subcultura obsessiunada da teorias conspira-
tivas. (srf/fmr)

MUETTA EN IL VAD
CUN GRIPPA D’UTSCHELS
Suenter pliras annunzias en la Svizra tudestga ed en il Tessin han
ins uss registrà er en il chantun Vad in emprim cas da la grippa
d’utschels tar ina muetta. Quai ha communitgà mardi il chan-
tunVad e scrit ch’i saja fitg impurtant dad evitar ils contacts tran-
ter utschels sulvadis e giaglinom chasan. (srf/fmr)

PLANISÀMEGLIERA
EVACUAZIUN DA LA CHASA
FEDERALA
En la Chasa federala datti puncts debels tar la planisaziun per il
cas urgent. La delegaziun da l’administraziun pretenda meglie-
raments ed ina planisaziun cuminaivla. L’evacuaziun la mesadad
da favrer causa in veicul dubius sin Plazza federala haja mussà
che questas meglieraziuns sajan necessarias, scriva la delegaziun.
(srf/fmr)

COSOVO E SERBIA
VULAN NORMALITAD
En il conflict tranter la Serbia ed il Cosovo han tuttas duas varts
mussà la prontadad da tschertgar ensemen soluziuns. Ch’il pre-
sident da la Serbia Aleksander Vucic ed il primminister dal Co-
sovo Albin Kurti hajan acceptà ina proposta da l’UE per la nor-
malisaziun da lur relaziun, ha ditg il responsabel da l’UE, Josep
Borrell. (srf/fmr)

FORUM

Ier ed oz. . . per la secunda
Tier la davosa publicaziun dalla «fotomonta-
scha» da Glion ha in maletg buca giu plaz.
Aschia sundel jeu vegnius intimaus da far ina
secunda (e forsa era aunc ina tiarza)montascha
cun ina casa propi veglia ed en pulita decaden-
za. Pli baul eran ina pasternaria e conditoria e
pliras habitaziuns leu da casa – oz ei tut vit e

bandunau e dat aschia in ualti trestmaletg.Mo
quei ei il decuors dil mund – tut vegn, tut va!
Ed in bi gi sesaulzan ord las ruinas novs habi-
tadis en nova splendur – ed il maletg mida da-
novamein.

Glieci Camenisch, Glion

FORUM

Marcus Beer a «da cuminonza» a Ruschein
Igl emprem hosp dad uonn ella retscha d’oc-
currenzas cun il tetel «da cuminonza a Ru-
schein – la sera dils treis» ei il president com-
munal d’Ilanz/GlionMarcus Beer. El ei en uf-
feci dapi 120 dis ed ha gia baul nudau en sia
agenda quei termin da venderdis, ils 3 da mars
2023 a Ruschein. Tgi eis el? E co eisi stau per
el da midar naven dil menaschi da scola el me-
naschi d’ina administraziun communala?

Dapi varga 30 onns ei Glion il liug da lavur
daMarcus Beer. El ha dau scola en quei che se-
numna oz il CFS, Center da Formaziun Sur-
selva. Leu eis el staus scolast da roms d’econo-
mia e lu era prorectur e pli tard menader dalla
scola media mercantila. Habitau ha el denton
tochen avon circa tschun onns ella Cadi e buc
ella Foppa. El ha pia buca giu da decider avon
diesch onns schebein el dueigi votar per ni en-
cunter la fusiun. Ed ussa eis el president da

quella vischnaunca fusiunada.Tgei hamotivau
el da far cun varga 60 onns ina talamidada pro-
fessiunala? Tgei fa plascher e tgei fa cavegls
grischs ad el en siu niev uffeci? Tgei ha el
«astgau» e tgei ha el «stuiu» emprender ils em-
prems quater meins sco president communal?
Quellas ed autras damondas – era dil publicum
– empermettan ina sera informativa ed interes-
santa e speronza era intec diverteivla. Beinveg-
nidas ein sco adina era persunas d’ordeifer. E
suenter l’occurrenza vegn offeriu in sitg – aua
ni vin.

Maria Cadruvi, Ruschein

Ina sentupada cun Marcus Beer: Venderdis, ils 3 da
mars 2023 allas 20.15, Casa da scola Crestas, Ruschein.
Dapli sin www.dacuminonza.ch.

SVIZRA

Premi da medias ad Astrid Alexandre
La schurnalista romontscha,Astrid Alexandre, survegn per sia se-
ria postcast «1,7 milliuns» , emessa sin RTR, il premi da medias
dallaConferenza episcopala svizra per 2021. Il premi, dotaus cun
4000 francs, vegn surdaus calondamars 2023 ella sala dalla pleiv
dalla Dreifaltigkeitsbasilika a Berna. Pervia da corona eran las
surdadas dils premis dils uestgs per medias curdadas ora 2020 e
2021. En tut vegnan tschun persunas distinguidas.

La seria dad Astrid Alexandre ha perschuadiu la giuria. L’au-
tura hagi centrau las siat periodas sin diversas facettas e sfidas el-
la veta da carstgauns cun impediments. Rodund mintga
tschunavla persuna seigi pertuccada en Svizra da handicaps cor-
porals, cognitivs u psichics. Era sch’ins hagi fatg enqual progress
pertuccont integraziun e risguard en lur favur ein ils impedi aunc
adina pauc veseivels el mund dalla lavur, en uniuns ed ella cul-
tura. Lur impediments domineschien la percepziun generala.

Astrid Alexandre constatescha perquei pertuccont ils impedi:
«Nus vein forsa in impediment, essan denton era carstgauns e
meritein perquei ina schanza.» Sia seria detti propi da patertgar
cun accentuar la dignitad nunviolabla da mintga carstgaun.

Giusep Capaul, Mustér

Marcus Beer,
president communal d’Ilanz/Glion.

